
Deportatuak 
gogoan 

Txillardegi / Hizkuntzalaria eta idazle 

«Me veo en trance de fosiliza-
ción... veo-que el tiempo no 
conoce amigos, ni reconoce 
las causas justas» ... Alfontso 
Etxegarai deportatua mintzo 
zaigu horretara bere "Re-
gresar a Sara" hunkigarrian. 

Orain dela zazpi bat urte 
ezagutu nuen Sao Toméko de-
portazioan, Elkororekin Afrikara egindako bi-
daietako batean. Liburuan oso maiz aipatzen 
duen Christianne Etxaluz baxenabartarra 
(«Kristian» guretzat) askoz ere lehenagotik eza-
gutu nuen Iparraldean; errefuxiatuen zerbitzuko 
lan arriskutsuak bere gain hartzen zituenean. 
Emakume aparta, Kristian. 

Alfontso, denaz gain, idazle iaioa da: ez 
baita lehenengoa ETAren kondairan! Eta «Txa-
laparta-ren» Sailean eskaini digun lekukotasun 
hau, gogoz eta aisa irakurtzen da. 

Alfontsoren liburua deiadarra da, garrasi 
etsia. Deportatuen patu hitsa, normalean be-
deren, ez baita oso gogortzat hartzen. Alta, es-
perentziak erakutsi digunez, gudari gehiago 
hondatu dute deportazioak eta deserriak, gar-
tzelak baino. 

Alfontso Sao Tomén ezagutu nuenean, Cabo 
Verden zeuden Linaza, eta Endika, eta Erre-
menteria, eta Lete. Hantxe ere Juanra Aran-
buru ordiziarra, handik gutxira bertan itoko 
zena, Garikoitz utziz... Urteak joan, urteak 
jin... eta deportatuak, ahaztuta sapi betean, in-
guru arrotzetan iraungitzen ari. Gauza bera To-
gokoak, eta abar luze bat. 

Gertakari larriak trumilka mamitzen eta iga-
rotzen diren herri honetan, konprenigarria da. 
Etxegaraik saminki gogoratzen digunez, depor-
tatuen patuaz maiz ez oroitzea. 

Barkagaitzago gertatzen da, ordea, diru pu-
blikoaz aberasten den jendilajea, gudari hauetaz: 
(eta gainerako guztiez. jakina!) harropuzki irri-
barre egitea. 

Lerro xume hauetatik bederen, deportatu 
guztiei:«Ez etsi!». 

